
Dugmukon ang mga hayop nga ginbun-ag sang layi militar



Singkwenta ka tuig halin nga gindeklarar ni Ferdinand Marcos Sr ang layi militar kag tukuron ang pasistang diktadurya, padayon nga ginahalitan ang pumuluyo sang mga hayop nga ginbun-ag sang brutal kag garuk nga pagginahum sang teroristang estado. Labaw sa pagpalig-on sang panindugan nga “indi na maliwat,” ang pagbalik-tan-aw kag pagkuha sang mga leksyon sa kasaysayan sang layi militar dapat itum-ok sa padayon nga pagbato agud dugmukon ang mga hayop nga ini.

Ang pinakadaku nga hayop nga ginbun-ag sang layi militar amo mismo ang pamilyang Marcos nga subong nagahari-harian sa pungsod sa personahe ni Marcos Jr. Halin sa kasarangan-kadaku, nangin higante nga burukrata kapitalista ang mga Marcos kag iya mga kroni. Lubos nga pagpabugal ni Imelda Marcos, asawa ni Marcos Sr, nga propyedad nila ang tanan sa Pilipinas. Wala sang negosyo nga nagdalagan o imprastruktura nga gintukod nga indi tunay nga ginapanag-iyahan o ginahukhukan sang mga Marcos. Ginpatuyangan sang mga Marcos ang ekonomya kag pangabuhian sang pumuluyo.

Sa sulod sang masobra isa ka dekada, ginatantya nga ara sa 10-15 bilyong dolyar ang ginkuripon sang mga Marcos. Daku nga bahin sini nakadeposito sa dumuluong nga mga bangko, o ara sa porma sang mga dyamante, mga mansyon, duta sa ibang pungsod kag iban pang malahalon nga bagay. Walay huya nga nabuhi sa kabuganaan ang mga Marcos samtang kayod-kalabaw kag subsob sa lutak sang kaimulon ang malapad nga masa sang pumuluyo.

Sa pihak nga sila ginpatalsik sadtong 1986, nagpabilin sa kamot sang mga Marcos ang daku nga bahin sang ila kinawatan nga manggad. Ini ang gingamit sang mga Marcos umpisa nga makabalik sa Pilipinas para baklon ang pangpulitika nga katampad, lunuron ang pungsod sa kabutigan pangkasaysayan, kag ibalik ang kaugalingon sa gahum. Ini ang pondo nga nagbug-os sa alyansa pangpulitika sa mga Duterte para dayaon ang resulta sang nagligad nga eleksyon kag ibutang si Marcos Jr sa poder. Ang pagpungko ni Marcos Jr sa trono sang Malacañang ang pinakadaku nga benepisyo niya sa 14-tuig nga diktadurya sang iya amay.

Pinakabrutal nga hayop nga ginbun-ag sang layi militar amo ang Armed Forces of the Philippines (AFP) kag Philippine Constabulary-Integrated National Police (PC-INP nga subong amo ang Philippine National Police o PNP). Sa idalom sang layi militar, nagserbi sila nga tinawo o instrumento ni Marcos Sr para magsabwag sang pasistang terorismo batuk sa pumuluyo. Ginbusog ni Marcos ang mga upisyal sang AFP kag PC-INP nga nagdaku halin sa masobra lang 50,000 sang 1972 pakadto sa masobra 200,000 antes siya ginpatalsik. Apat ka beses nga nagdaku ang badyet sang AFP sa una nga mga tuig sang layi militar. Sa idalom sang diktaduryang Marcos, militar ang layi kag sin-o man ang indi magsunod ginatapna sang tuman kapintas.

Gingamit ni Marcos Sr ang monopolyo sa gahum para tapnaon ang tanan nga nagapamatuk, lakip ang mga karibal nga guban sang nagaharing sahi. Gintapos sang diktador ang daan nga tungaay sa gahum sang mga nagaharing sahi, ginpasira ang Kongreso kag ginpadalagan ang mga korte militar nga tagapatuman sang iya mga husgar.

Naghari-harian ang militar. Masobra 70,000 ang ginpakulong, 34,000 ang gintortyur, 3,257 ang ginpatay, kag masobra 1,300 ang desaparecido. Pinakadamo pa ang wala nadokumento nga biktima nga mayorya mga mamumugon kag mangunguma sa tuyo nga tapnaon ang ila paghimakas para pangapinan ang ila interes kag kaayuhan. Wala-tuo ang masaker labi na sa kaumhan kon sa diin mga pasistang tropa ni Marcos ang nagahari sa tabon sang pagtapna sang armadong rebolusyon. Ginhatag sang gubyernong US ang bug-os nga suporta kay Marcos nga naggarantiya sa padayon nga operasyon sang mga base militar sang US. Pareho ini sa pagsuporta sang US sa iban pang diktador sa ibang mga pungsod sa Asia, Latin America kag iban pang lugar.

Wala ni isa sa mga upisyal militar ang nagpanabat sa linibo nga krimen sang AFP kag PC-INP. Sang mapatalsik si Marcos Sr, madamo sa ila ang daw tambalihan nga nangin mga upisyal sa burukrasya o negosyo, gamit ang uyat nila sa gahum. Sa tulod sang US—ang numero uno nga tagasulsol kag tagabaligya sang mga armas para sa mapiguson nga gera sa pungsod—pilit nga ginbag-o ang imahen sang AFP kag PC-INP para paggwaon nga sila tagasakdag sa tawhanong kinamatarung kag maki-kalinungan, direkta nga kabaliskaran sang esensya sini nga mapintas nga instrumento sang pagpamigos sa pumuluyo.

Hatagan man sang bag-ong bayu, nagapabilin nga higanteng hayop ang AFP kag PC-INP nga ginbun-ag sang layi militar ni Marcos Sr. Napukan ang diktadurya pero wala ginbungkag ang pasistang makinarya sang AFP kag PC-INP. Sa kamatuoran, labi pa ini nga nagdaku kag nagpintas. Sa daan nga tabon sang kontra-insurhensya kag bag-ong karatula nga “kontra-terorismo”, wala untat ang mga kaso sang pagpatay, pagdukot, iligal nga pag-aresto, pagmolestiya kag pagpanglugos, pagkulong kag pagtortyur sang militar sa pumuluyo nga nagabato. Labi ini nga nangin maasab sa pondo nga dapat tani makadto sa mas produktibong pamuhunan o pagpalapad sang serbisyo sosyal. Labi pa nga nagdaku ang gahum kag ginpabaskog ang pagpasilabot sang AFP-PNP sa nagkalainlain nga aspeto sang estado kag katilingban sa idalom sang National Task Force (NTF)-Elcac.

Labaw sa tanan, ginbun-ag sang layi militar ni Marcos Sr ang hayop nga krisis sang sistemang malakolonyal kag malapyudal nga nagalamon sang buhi sa malapad nga masang anakbalhas. Gamit ang absolutong gahum, ginhatagan dalan ni Marcos ang todo-todo nga pagpandambong nga nagresulta sa lapnagon nga pagkalbo sang mga bukid, paghilo sang mga suba, pagkaguba sang kapalibutan kag pag-agaw sang duta sang mga mangunguma kag minorya.

Sa idalom sang layi militar, ginpatuman ni Marcos Sr ang mga polisiya nga dikta sang International Monetary Fund kag World Bank (IMF-WB) kabaylo sang pautang nga may mataas nga interes. Ginlansang sa manubo nga lebel ang suhol sang mga mamumugon agud ganyaton ang mga dumuluong nga kapitalista. Ginpatuman ni Marcos Sr ang paltik nga reporma sa duta, ang coco levy o buhis sa mga manugniyog, ang pagbutong sa presyo sang kalamay para pagakitaan sa pag-eksport kag ang Masagana 99 nga lunsay mga programa nga naghagmak sa minilyon nga mangunguma sa utang kag krisis sa pangabuhian.

Ginsuguran ang mga “export processing zone” nga labing naghigot sa pungsod sa internasyunal nga assembly line sang mga korporasyong multinasyunal. Labing ginhagmak ang ekonomya sang Pilipinas sa pagkaatrasado, agraryo kag indi industriyal. Ginhimo nga programa sa ekonomya ang pagpaluwas sang barato nga kusog pangabudlay bilang paltik nga solusyon sa lapnagon nga problema sa disempleyo kag naghimo nga paon sa mga Pilipino sa mapintas nga pagpanghimulos kag pagkaulipon sa ibang pungsod. Pila ka beses ang debalwasyon sang piso kontra sa dolyar sang US. Nalubong ang pungsod sa dumuluong nga utang nga gingamit ni Marcos Sr sa mga programa pang-imprastruktura nga lunsay napun-an sang korapsyon.

Sang mapatalsik ang mga Marcos sang 1986, kilala ang Pilipinas nga “sick man” sang Asia bangud sa pagkabalatian sini sa krisis sa ekonomya. Mabaskog ang panawagan sadto sang pumuluyo nga sikwayon ang mga polisiya sang IMF-WB kag ang pagsalig pirme sa dumuluong nga utang; gani sang ginhimo ang konstitusyon sang 1987, ginkilala ang kakinahanglanon nga hatagan-proteksyon ang lokal nga pamuhunan kag pauswagon ang ekonomya.

Pero sa baylo nga tadlungon ang mga tiko nga polisiya ni Marcos Sr nga naghagmak sa ekonomya sa krisis, ginpadayon ang mga ini kag labing ginpalala pa. Ang mga polisiya nga neoliberal sa ekonomya nga gin-umpisahan sang katapusan sang dekada 1970 labing ginratsada sa duso sang IMF-WB. Ang lokal nga produksyon nagpabilin nga nagasalig sa pag-import kag nagatum-ok sa pag-eksport. Wala sang ginhimo para tukuron ang sandigan nga mga industriya kag pauswagon ang agrikultura.

Ginpatuman ang pribatisasyon sang serbisyo sa tubig kag kuryente, deregulasyon sa industriya sang langis, pagkaltas sang badyet sa edukasyon, ikaayong lawas kag iban pang serbisyo sosyal kag iban pa. Ginbaligya kag nasipot ang propyedad sang gubyerno sa idalom sang mga kontrata nga napun-an sang korapsyon. Ginkakas ang mga taripa sa mga produkto nga ginabakal sa luwas nagresulta sa malaparan nga pagkaputo, pagsira sang mga negosyo, kag nagapalala nga kabudlayan sa mga mangunguma. Labi pa nga gintulod ang pagkadto sa iban nga pungsod sang mga mamumugon nga Pilipino, lakip ang mga nars kag iban pang propesyunal.

Makaligad ang tatlo ka dekada, ang mga polisiya nga ginsuguran sa idalom sang layi militar ni Marcos Sr nagresulta sang permanente nga depisito sa balaligyaan, sa pagwasak sang lokal nga ekonomya, pagbagsak sang agrikultura, krisis sa pagkaon kag lubos nga pagsalig sa importasyon kag dumuluong nga remitans. Sa tunga sang krisis sa ekonomya, labi nga nangin maasab ang mga burukrata kapitalista sa pagpangawat sa pondo sang pumuluyo, nga nagabunga naman sang nagasingki nga inaway sang nagkalainlain nga guban sang nagaharing sahi.

Ang tatlo ka hayop nga ginbun-ag sang layi militar ni Marcos Sr—ang korapsyon sang dinastiyang Marcos, ang pasistang terorismo sang AFP-PNP, kag ang mga polisiya nga neoliberal nga dikta sang imperyalismo—padayon nga nagapanghalit sa pumuluyong Pilipino. Sa pagbalik-tan-aw sang pumuluyong Pilipino sa layi militar, dapat matalom nga ituon ang kolektibong kusog sang paghimakas para batuan kag dugmukon ang mga hayop nga ini. Dapat labing palig-unon kag lubos nga isulong ang paghimakas para dalayon nga tapuson ang mga basehang problema sang imperyalismo, pyudalismo kag burukrata kapitalismo kag agumon ang ginahandom nga tunay nga pungsodnon nga kahilwayan kag demokrasya.




Walo ka bulan nga pagpanalakay sang 8th ID sa isla sang Samar

GINPABUGAL SINI LANG SANG 8th ID ang pagdeploy sang siyam ka batalyon o masobra 2,700 suldado kag paggamit sang mga abanse nga kagamitan militar para sa walo ka bulan nga nakapokus nga operasyon militar umpisa Pebrero tubtob Agosto sa isla sang Samar. Tuyo kuno sini nga waskon o paluyahon ang Bagong Hukbong Bayan (BHB) sa isla kag lagson ang mga “kilala nga personahe” sang Partido.

Ang matuod, nagdala ini sang wala-untat nga pagpanghalit sa masang Samareño sa porma sang militarisasyon ukon okupasyon sa mga komunidad, paghamlet, pagpang-ipit, iligal nga pag-aresto kag pagpamatay sa masang mangunguma kag minorya sang Northern, Eastern kag Western Samar.

Pinakamalaut sa mga krimen nga ini ang pagpatay sa duha ka bata sa Barangay Roxas, Catubig, Northern Samar sang Pebrero 8.

Nalista ang duha ka insidente sang pagpatay sa apat ka mga tigulang kag may balatian nga mga retiradong kadre sang rebolusyonaryong hublag. Lakip diri ang pagpatay sang 87th IB sa mag-asawa nga sanday Rodrigo Mejica Lorezo (Ka Akag) kag Delia Rosco Rotalano (Ka Mema) sa ginadayunan nila nga balay sa Barangay Galutan, San Jose de Buan, Western Samar sang Agosto 7.

Indi magnubo sa tatlo ka serye sang pagpamomba halin sa ere ang ginlunsar sang 8th ID sa amo nga panahon. Naghulog sang anom ka bomba sa isa ka ulumhan sa Barangay Bay-ang, San Jorge, Western Samar sang Agosto 1 gamit ang eroplano nga Super Tucano. Antes sini, ginbomba, ginkanyon kag gin-istraping man ang mga komunidad nga ara sa dulunan sang San Jose de Buan kag San Jorge sang Hulyo 7.

Sa sulod sang walo ka bulan nga operasyon, duha ka konsultant sa kalinungan sang National Democratic Front of the Philippines ang iligal nga gin-aresto.

Lapnagon man ang okupasyon militar sa mga komunidad. Indi lang pila ka kaso sang paghamlet o pagkontrol sa hulag sang populasyon. Ginapunggan o ginaorasan ang pagpanguma kag mga ekonomiko nga aktibidad. Ginalimitahan ang kadamuon sang bugas kag pagkaon nga pwede nga baklon sang mga residente.

Sa atubang sang ginpaigting nga operasyon militar sang kaaway, padayon nga ginasakdag sang BHB ang masa sa kaumhan.

Nakalunsar sang indi magnubo sa 20 taktikal nga opensiba ang mga yunit sang BHB sa isla halin Pebrero tubtob Agosto. Indi magnubo sa 18 ang kadamuon sang napatay sa mga suldado kag 27 ang nararong sa mga taktikal nga opensiba sini. Ginsunog man sang isa ka yunit sang BHB ang gin-abandonar nga kampo sang mga suldado sa isa ka barangay.




Lab-as nga handurawan sang mga mangunguma sa kakugmat sang layi militar



Ginpahayag sini lang ni Ferdinand Marcos Jr sa isa ka interbyu nga matarung kuno ang pagdeklarar sang layi militar sang iya amay sang Septyembre 1972. Gin-ako man sang anak sang diktador nga may mga abuso sa tawhanong kinamatarung, pero ang mga amo kuno nagakatabo “pareho sa anuman nga gera.”

Gin-abswelto sang amo nga pahayag ni Marcos Jr ang militar kag pulis sa madamu-damo nga abuso kag paglapas sa tawhanong kinamatarung sa panahon sang layi militar. Labaw diri, luyag ni Marcos Jr nga himuon nga normal o polisiya ang mga pagpang-abuso nga ini, pareho man nga ginhatagan-rason ini sadto ni Duterte.

Ang mga abuso nga ini mismo ang indi gusto maliwat sang mga mangunguma nga nainterbyu sang mga reporter sang Ang Bayan. Bisan madugay nga panahon ang nakalipas na, nagadulot gihapon sa ila nga mga paminsaron ang mga kakugmat nga nagakabit sa mga ngalan sang batalyon kag upisyal. Indi tubtob san-o malimtan sang mga magkasimaryo ang gin-agyan nila nga kapintas sang mga tinawo ni Marcos Sr.

Si Nay Lorena halin sa Agusan del Norte, 17 anyos ang edad sang mabiktima sang mga suldado. Subong 56 ka tuig na siya, pero maathag sa iya ang pagkatawo sang militar nga kon tawgon niya “mga tuta ni Marcos.”

“Kon mag-imbestigar sila, indi ka makasabat sang maayo bangud dungan sa pamangkot ang kulata sang pusil. May ara nga nalimutan na ang ngalan bangud sa pagkataranta,” saysay niya.

“Kon magrekisa sila sa amon nga mga babaye, ginahikap kami sa dughan, sa kinatawo… Mga bastos gid! Indi namon mahambal nga ‘indi, Sir…’ bangud kulatahon ka, dalhon ka sa ila detatsment. Buhian ka pa ayhan nila?”

“Kulata sang pusil” ang pagpamintas nga kinaandan nga ginaagyan sang mga mangunguma, nga wala sang sala kundi ang makasumalang sang suldado sa uma. Amo ini ang gin-agyan ni Tatay Rolando sang kis-a gin-imbestiga siya.

Mas grabe ang gin-agyan sang iya mga kasimaryo. Ang kaiping balay niya tuman nga ginbakol bangud lang nagsabat nga “Madugay na kami diri, wala kami sang nakita nga rebelde.” Ang duha ka tigulang nga kaiping balay niya ginpatay pagkatapos nga dudahan nga nagasuporta sa BHB.

Nabutang man siya sa bibi sang kamatayon sang dakpon kag dalhon sa detatsment bangud sa akusasyon nga nagasuporta siya sa BHB. “Gintortyur ako. Ginkuhaan na ako sang gapos kag gindala sa kutkot kon sa diin nauna nila nga ginlubong ang isa ka pamatan-on. Ginkulbaan gid ako nga igasunod na.”

Ang kumander sang detatsment? “Si Sgt. Sumayo,” wala sang pangduhaduha nga sabat ni Tatay Rolando. Kon si Nay Lorena naman ang pamangkuton kon ano nga batalyon? “54th IB, pero mas mapintas pa ang 29th IB subong,” maathag nga sabat niya. Makatalandog ang ila mga tinaga nga daw kahapon lamang ang mga hitabo.

Paano makalimtan ang brutalidad sang layi militar, kon makaligad ang 50 tuig, amo gihapon nga brutalidad ang ginaatubang nila subong. “Tuman kagamay lang sang pagkatuhay sang mga suldado sadto kag subong,” siling ni Tatay Rolando. “Sadto, dungan ang kulata kag pag-imbestigar, antes ang pagsalbeyds. Subong, itaya anay ang armalayt antes mangkulata.”

Ginpangibabaw ni Marcos Sr kag ginapangibabaw subong ni Marcos Jr ang kaisipan nga pasista kag kawad-on sang salabton nga amo ang nagahatag lisensya sa mga terorista sang estado nga gamiton sang tuman-kapintas ang gahum kontra sa pumuluyo.

Tubtob subong wala sang hustisya nga naangkon sanday Tatay Rolando kag Nay Lorena, amo man sanday Tay Nardo kag Nanay Paning, nga nalakip sa indi maisip nga biktima sang kakugmat sang layi militar. Magkapareho ang sabat nila. “Kami mga pobre nga mangunguma lamang. Wala kami sang natapos nga grado. Ano ang pangbayad namon para sa mga papeles nga ginapangayo para magpasaka sang kaso?”

Sila nga ginguba ang pagkatawo sang layi militar, nagasandig sang ila paglaum sa armadong paghimakas. “Ginatulod sang mga abuso militar nga magpasakup ang pumuluyo sa armadong pagbato,” hambal ni Nay Lorena nga nagpaandam nga basi liwaton ni Marcos Jr ang ginhimo sang iya amay. Nagaugyon diri ang tindog ni Tay Nardo, “ang sabat sa martial law,” hambal niya, “mag-armas na ang mga tawo. Kon pareho na kita may armas (sa militar), indi na kita mahadlok.”

Para naman kay Tay Rolando, “Importante nga madula gilayon ining si Junior Marcos, bangud basi sundon niya ang pagdumala sang iya amay. Mas grabe pa ang anak… Kinahanglan buyukon naton ang pamatan-on nga magpasakup sa rebolusyon, para mauntat na ang pagpangtortyur sang militar. Maghimakas kita!”




Sukton ang mga krimen ni Marcos Sr batuk sa pumuluyo



Pila ka adlaw antes ang ika-50 anibersaryo sang layi militar ni Ferdinand Marcos Sr, wala sang huya nga ginpangapinan ni Ferdinand Jr ang mga krimen batuk sa pumuluyo sang iya amay nga diktador. Ginsiling pa niya nga “normal lamang” ang mga pagpang-abuso nga militar bangud sa kahimtangan nga may gera sadto sa aton pungsod.

Sa atubang sang tuyo nga ilubong sa limot kag kabutigan ang mga krimen sang diktaduryang Marcos, obligado nga palab-ason naton, ipahanumdom kag balik-balikan ang makangilidlis nga mga handurawan sang 14-tuig nga pagginahum militar ni Marcos Sr. Partikular sa mga pamatan-on, dapat maid-id nga tun-an ang aton kasaysayan, sikwayon ang pagpangtiko, ipangibabaw ang kamatuoran kag magkuha sang mga leksyon.

Kaangut sini, ginpaggwa sang Ang Bayan ang serye sang mga artikulo subong nga tuig: “Pagbalik-tanaw sa mga masaker sa mga Moro sa panahon ng diktadurang US-Marcos” (Ang Bayan, Marso 21), “Malalagim na alaala ng mga pagmasaker ng diktadurang Marcos,” “Masaker sa Sag-od” (Abril 12); “Ang Masaker sa Tulay ng Bacong River sa Culasi” (Abril 13); “Ang Madugong Huwebes sa Escalante City” (Abril 14); “Isang Madugong Linggo ng Hunyo sa Daet” (Hunyo 25); “Masaker sa San Rafael, Bulacan: Ang mga Bulaklak ng Inang Bayan” (Hunyo 27); kag “Ang Masaker sa Guinayangan, Quezon” (Hunyo 28).

Pila lang ini sa masobra 900 masaker sa bilog nga pungsod nga nalista sang mga rebolusyonaryong pahayagan kag sang ginbansagan nga “mosquito press” (ang mga pahayagan kag dyornal nga indi kontrolado sang mga kroni ni Marcos).

 Masaker sa Ibajay River

Nagahimo sang ila hilikuton propaganda kag pag-organisa sa Barangay Naligusan, Ibajay, Aklan ang semi-ligal tim nanday Edward L. Dela Fuente sang Abril 12, 1984 sang salakayon sila sang mga suldado sang 47th IB-PA. Nakaatras ang tim nga naarmasan lang sang mga malip-ot nga pusil. Sang makatabuk sa Ibajay River sa dulunan sang mga barangay Agdugayan kag Unat sa pareho nga banwa, gin-ambus sila sang mga tropa sang Philippine Constabulary (PC) nga ginpamunuan ni Major Wilfredo Blanco.

Napatay sa ambus si Alyas Johnny samtang nadakup nga buhi sanday Dela Fuente (Ka Ponso) kag Antonio Diore Mijares, pero mga pilason. Sa baylo nga hatagan sang pauna nga panabang kag respetuhon bilang mga “prisoner of war” (POW), nag-agi sang grabeng pagpaantus sanday Dela Fuente kag Mijares antes sila patyon. Suno sa mga nakasaksi nga mangunguma, gingapos sang alambreng may tunok (barbed wires) ang mga kamot sang duha ka bihag, ginpaguyod sa kalabaw halin sa pangpang sang Ibajay River padulong sa kalsada sang Unat nga may isa ka kilometro ang kalayuon. Ginbansagan ang masaker nga ini bilang “Bloody Holy Thursday”.

 Iban pang mga masaker

Ginpaulanan sang bala ang balay sang pamilya Gumapon sang tribong Subanon samtang sila nagakatulog sa Sityo Gitason, Barangay Lampasan, banwa sang Tudela sa Misamis Occidental sang Agosto 24, 1981. Ang nang-istraping amo ang mga katapu sang paramilitar nga ginatawag nga Rock Christ, isa ka panatikong grupo nga nagaserbi man sa militar. Sa 12 nga nagakatulog sadto sa balay, 10 ang napatay lakip ang isa ka lapsag.

Sa banwa sang Talugtog, Nueva Ecija gindakup sang militar ang 5 ka tawo nga may mga edad 20 anyos sang Enero 3, 1982 bandang alas-7:00 sang gab-i. Masunod nga adlaw, nakita sila nga wala na sang mga kabuhi. Ginbansagan sila nga mga “tagasuporta sang kahublagang komunista.”

Sa Zamboanga del Sur sang Pebrero 12, 1982, ginpatay ang 12 katawo agud itimalos ang pagkapatay sang isa ka lider sang Ilaga sa kamot sang Bagong Hukbong Bayan (BHB). Ang mga kriminal mga katapu sang notoryus nga grupong Ilaga, isa ka teroristang kulto nga bantog sa kanibalismo (pagkaon sang tawo) kag nagaserbi man bilang mga Civilian Home Defense Forces.

Sa Bayog, Zamboanga del Sur, sang Mayo 25, 1982 naghulog sang mga bomba ang mga eroplano sang Philippine Air Force sa Barangay Dimalinao. Tatlo ang napatay kag walo pa ang napilasan. Pagtimalos kuno sang militar ang pagpamomba sa komunidad bangud sa pagkapatay sang isa ka suldado sa isa ka inaway sa mga Pulang hangaway sang BHB.

Samtang sa Barangay Masaymon, banwa sang Hinunangan, Southern Leyte walo katawo ang ginmasaker sang mga tropa sang 357th PC Company sang Marso 23, 1982. Anum sa walo nga biktima tatlo tubtob 18 tuig lamang ang edad.




Mga opensiba sang BHB sa Sorsogon, Negros, Agusan

APAT KA ARMADONG aksyon ang ginlunsar sang mga yunit sang Bagong Hukbong Bayan (BHB) sa Negros, Sorsogon kag Agusan del Sur umpisa Septyembre 5 tubtob 14.

Napatay sa operasyon partisano sang BHB-Sorsogon sang Septyembre 5 si Police Executive M/Sgt. Israel Rebosura sang Pilar Municipal Police Station sa Purok 2, Sityo Cagduyong, Barangay Ginablan, Pilar, Sorsogon. Aktibo siya sa pagpaniktik kag pagplastar sang lambat sang mga impormer sang pulis sa mga baryo sa Pilar.

Sa Negros Occidental, ginpalukpan sang BHB ang masobra 30 suldado sang 94th IB nga nagapatrulya sa Sityo Dawahan, Barangay Buenavista, Himamaylan City sang Septyembre 6. Nagkuyampad sang dalagan ang mga suldado dala ang ila mga kaswalti. Isang pulis ang napatay sa pag-isnayp sang BHB sa isa ka substation sang pulis sa Sityo Parkingan, Barangay Trinidad, Guihulngan City, Negros Oriental sang Septyembre 10. Masunod nga adlaw, napatay ang isa ka suldado sang 62nd IB sa pag-isnayp sang mga Pulang hangaway sa tropa sini sa Sityo Tuko Gamay. Nagakampo malapit sa sibilyan nga komunidad ang amo nga mga suldado, bagay nga lapas sa internasyunal nga tawhanong layi.

Samtang sa Agusan del Sur, isa ang napatay kag tatlo ang pilason sa ambus sang BHB batuk sa gintingub nga tropa sang 26th IB, 41st DRC kag Special Forces sa mabukid nga bahin sang Barangay Moretola, San Luis sang Septyembre 14.




Mga himu-himo nga kaso, ginbasura

“NOT GUILTY” o wala sang sala ang husgar sang isa ka korte sa Galimuyod, Ilocos Sur sa desisyon sang Septyembre 17 batuk sa lima ka kababainhan nga tagasakdag sa tawhanong kinamatarung. Ginpasaka sang 81st IB ang mga kaso nga napaslawan nga pagpatay sang Enero 26, 2018 batuk kanday Sarah Abellon-Alikes, Sherry Mae Soledad, Joanne Villanueva, Rachel Mariano kag Asia Isabella Gepte. Ang lima gindalahig sang 81st IB sa isa ka ambus sang Bagong Hukbong Bayan sang Hulyo 22, 2017 batuk sa nagapatrulya nga mga suldado sa Salcedo, Ilocos Sur.

Gin-abswelto man sang Court of Appeals (CA) ang organisador sang mamumugon nga si Maoj Maga sa kaso nga illegal possession of firearms with live ammunitions. Sa desisyon sang Septyembre 15, ginbaliskad sang korte ang nauna nga paghusgar sang San Mateo Regional Trial Court nga maysala ang unyonista. Halin Pebrero 2018, iligal nga nakadetiner si Maga sa Metro Manila District Jail 4 sa Taguig City. Sa subong, nagaatubang pa siya sa kaso nga pagpatay sa Cabadbaran, Agusan del Sur nga ginpasaka batuk sa iya sang AFP.

Para sa Kapatid, grupo sang mga pamilya kag abyan sang bilanggong pulitikal, dapat matulod sang desisyon nga ini sang CA ang tanan nga mga korte nga mag-agi sa mas malawig kag mas maid-id nga pagrepaso sa mga kaso sang estado batuk sa mga ginkulong nga aktibista kag kritiko. Sa pagtan-aw sang grupo, tuman ka signipikante ang bag-o nga desisyon bangud indi lang sini ginabaliskad ang husgar batuk sa isa ka aktibista kundi ginhatagan-tum-ok man sini ang nagapanguna nga konstitusyunal nga proteksyon halin sa iligal nga paghalughog kag pagkumpiska.




Mga protesta

Protesta batuk kay Marcos sa US. Protesta ang ginsug-alaw sang mga progresibong organisasyon nga Pilipino sa pag-abot ni Presidente Ferdinand Marcos Jr sa US. Nagrali sila sa New Jersey kon sa diin nagpamulong-pulong si Marcos sang Septyembre 18 kag liwat sa New York sang Septyembre 19 kon sa diin nakipagpulong siya sa mga lider sang ibang pungsod. Ara sa US si Marcos para magtambong sa UN General Assembly nga nag-umpisa Septyembre 20 tubtob 26.

LFS@45. Gindumdom sang League of Filipino Students ang ika-45 anibersaryo sini sa isa ka protesta sang Septyembre 11 sa atubang sang embahada sang US sa Maynila. Ginkundenar nila ang mga gerang agresyon sang US kag pagpasilabot militar sini sa mga pungsod nga pareho sang Pilipinas. Ginpakamalaut man nila si Marcos Jr sa pagbutang sa pungsod sa tunga sang inter-imperyalista nga banggianay sang US kag China.

Indi kami sa Gened 1 kag 2. Nagpiket sa atubang sang upisina sang National Commission on Indigenous Peoples (NCIP) sa Quezon City ang mga tumandok nga Isnag kadungan sang pagpakigdayalogo nila sa mga upisyal sang ahensya sang Septyembre 14. Nagbyahe pa sila halin Kabugao, Apayao para ipakita ang ila mabaskog nga pagpamatuk sa proyekto nga Gened 2 sa Apayao-Abulog River. Ginprotestahan sang mga Isnag ang pagratsada sang NCIP sa pagproseso sang free, prior and informed consent (FPIC) para sa proyekto.

Alyansa kontra reklamasyon sa Bacolod. Masobra 80 lider-komunidad halin sa nagkalainlain nga lugar, upod ang mga tawong simbahan kag tagasakdag sang tawhanong kinamatarung ang naghiliusa nga ilunsar ang Banago Against Reclamation Movement sang Septyembre 10 sa Nuestra Señora de Salvacion Parish sa Barangay Banago, Bacolod City.

Pagaiguon sang plano nga reklamasyon ang masobra 6,000 pamalay nga nagapuyo sa baybay-dagat sang Sibucao sa Barangay Banago tubtob Barangay Punta Taytay sa Bacolod City.




Mangunguma, ginpatay sa Negros Oriental

Ginpatay sang 62nd IB si Greg Cantela, mangunguma kag residente sang Sityo Manlibod, Barangay Trinidad, Guihulngan City, Negros Oriental, alas-5 sang aga sang Septyembre 7. Pinakaulihi ini sa mga ginpatay sa militarisado nga isla.

Ginreport sang BHB-Negros ang binatalyon nga operasyon sang Armed Forces of the Philippines (AFP) sa kabukiran kag komunidad sang Negros Occidental. Sa mga barangay sang Calatrava kag Toboso sa Negros Occidental, isa ka batalyon sang 79th IB ang nagalunsar sang nakapokus nga operasyon umpisa Agosto 26.

Samtang, ginatantya nga 200 tropa sang 94th IB kag SAF ang nakakampo sa kabukiran kag mga barangay sang Himamaylan City, Binalbagan kag Isabela halin Agosto 11.

Pagdukot kag iligal nga detensyon. Apat ka adlaw nga gintago sang 4th ID sang AFP si Raquel Dahoyla Santillano, isa ka rebolusyonaryo nga nagahulag sa North Central Mindanao, antes siya gintuhaw kag iprisintar nga “nagsurender”. Gindakup sang gintingub nga pwersa sang 1st Special Forces Battalion, Military Intelligence Battalion kag 51st IB si Santillano sang Septyembre 4 sa Bumbaran, Lanao del Sur. Naghalin siya sa pagpatsek-ap sa ginabatyag nga sakit sa taludtod.

Ang pagdukot kag iligal nga paghunong kay Santillano ginbuyagyag kag ginpakamalaut sa social media. Ini ang nagtulod sa 4th ID nga magbalay sang istorya nga pagsurender para hatagan rason ang mga paglapas nila sa mga kinamatarung sang biktima. Nahilway siya sang Septyembre 16.

Pagpangdahas. Ginreport sang Bayan-Gitnang Luson ang pagpaniktik sang mga elemento sang estado sa ila pangkabilugan nga sekretaryo nga si Au Santiago sang Septyembre 17. Suno kay Santiago, nagpakilala ang mga pulis nga halin sa DILG Region 3 kag nagbisita sa balay sang iya anak sang Septyembre 16. Antes sini, nakabaton si Santiago sang mga pamahug sa iya paagi sa text.

Sang adlaw man nga ini, ginpilit sang mga pulis halin sa PNP-Quezon City nga magsurender bilang Pulang hangaway si Aries Soledad, katapu sang Pamalakaya-Cavite.

Sa Bohol, tatlo ka aktibista ang ginpasakaan sang himu-himo nga kaso. Sa report sang HUMABOL-KMP, ginkasuhan sang homicide sanday Joemar Pogio, anay koordineytor sang organisasyon; Raquel Autida, anay koordineytor sang Gabriela-Bohol; kag ang executive director sang Women’s Development Center nga si Maria Ira Pamat. Ginadalahig ang tatlo sa natabo nga engkwentro sa tunga sang mga elemento sang 47th IB kag hangaway sang banwa sa Barangay Bayawahan, Sevilla, Bohol sang Hunyo 26, 2020.




Kalamay, ahos kag bugas: Biktima sang neoliberal nga importasyon

Nagprotesta ang mga mangunguma sang tubo, ahos kag palay sa kawad-on sang suporta ni Ferdinand Marcos Jr, pareho bilang presidente sang pungsod kag sekretaryo sang Department of Agriculture (DA), sa lokal nga produksyon sa agrikultura.

Sang Septyembre 13, ginreport sang grupo sang mga kababainhan nga mangunguma nga Amihan ang pagsadsad sa baklanay sang palay pakadto ₱13 kada kilo sa pila ka bahin sang pungsod subong nga tig-alani. Sa atubang ini sang nagahana nga pagsaka sang presyo sang bugas sang ₱4-₱5 kada kilo sa Oktubre. Suno sa grupo, dapat maghulag ang estado para salbaron sa pagkaputo ang mga mangunguma paagi sa pagbakal sang lokal nga palay sa kantidad nga ₱20 kada kilo.

Suno sa Amihan, dapat himuon nga prayoridad sang estado ang pagpauswag sang lokal nga mga palayan, kag indi magsalig gid lang sa importasyon. Halin Enero tubtob Agosto subong nga tuig, nag-import ang Pilipinas sang 2.7 milyong metriko tonelada (MT) sang bugas, mas mataas sang 64% kumparar sa gin-import sini sa pareho nga panahon sang 2021. Ginatantya nga magalab-ot sa 3.34 milyong MT ang igaimport nga bugas sang pungsod para sa bilog nga 2022.

Ginpakamalaut man sang mga mangunguma ang desisyon ni Marcos nga mag-import sang 150,000 MT nga kalamay sa Nobyembre. Indi ini kinahanglan, suno sa Kilusang Magbubukid ng Pilipinas, labi na nga pasulod na sa produksyon ang mga lokal nga galingan. Suno man sa grupong Masipag, ang pag-import sang kalamay magaresulta sa pagbagsak sang lokal nga produksyon sang 6.8%. Ginpirmahan ni Marcos ang mandu sang importasyon pagkatapos ang pakitang-tao sini nga pagbawi sa nauna nga mandu sang Agosto nga nagtalana sang pag-import sang 300,000 MT kalamay.

Samtang, nagprotesta ang mga mangunguma sa pagpangbasol sa ila sang isa ka upisyal sang DA bangud sa nagtuhaw nga “sobra nga suplay” sang ahos kag repolyo sang una nga simana sang Septyembre. Ini pagkatapos mag-apela ang meyor sang Batanes nga baklon ang nakaistak nila nga lokal nga ahos para pun-an ang kakulangan sa Metro Manila. Suno sa DA, kasal-anan sang mga mangunguma nga indi nila mabaligya ang ila mga produkto bangud wala kuno sini ginakunsiderar ang kahimtangan sang merkado. Sa datos sang estado, 4,817 MT lang ang lokal nga produksyon sang ahos, samtang 78,133 MT sini ginaimport. Nagsugod ang pag-import sang ahos sang dekada 1990 pa, panahon nga ginpirmahan sang reaksyunaryong estado ang neoliberal nga polisiya nga General Agreement on Tariffs and Trade.




Pagpamigos sa kahilwayan sa pagpahayag kag impormasyon sa social media

Padayon nga ginaatubang sang mga rebolusyonaryong pwersa ang pagpamigos kag pagpang-ipit sa kahilwayan sa pagpahayag kag impormasyon sang mga monopolyong kumpanya sa social media pareho sang Facebook, Google kag Twitter. Amo man ang ginaagyan sang nagkalainlain nga grupong rebolusyonaryo kag anti-imperyalista sa nagkalainlain nga parte sang kalibutan, kag bisan mga indibidwal o grupo nga nagapahayag sang pagpamatuk sa mga polisiya sang US.

Una bes nga nag-agi sang pagpamigos ang Philippine Revolution Web Central (PRWC) sang 2017 sang ginkakas ang pahina sini nga sadto may indi magnubo sa 10,000 tagasuporta. Halin sadto, anuman nga pagtinguha sang PRWC nga magbutang sang mga pahayag o artikulo sa Facebook madasig nga ginakakas. Sini lang, awtomatiko nga ginadumilian bisan makigbahin sang link sa website sang PKP, o indi gani mag-“post” sang bisan anuman nga impormasyon bahin sa rebolusyonaryong hublag.

Bandang Marso, wala man sang paandam nga ginkakas sang Google ang mga akawnt sang PRWC kag Buru sa Impormasyon sang Partido Komunista ng Pilipinas sa Gmail, Youtube kag Google Drive. Sang Hunyo, wala man sang pauna nga abiso nga ginkakas sang Twitter ang akawnt sang PRWC nga may masobra 15,000 tagasuporta. Kadungan sang akawnt sang upisyal sa Impormasyon sang Partido kag indi magnubo sa 15 iban pa. Nasulit ini sining Agosto.

 Target

Sa tabon sang “community guidelines” o mga pagsulundan pangkomunidad ang mga tikang nga ini sang Facebook, Twitter, Google kag Youtube nga nagakuga sa ilig sang impormasyon kag kahilwayan sa pagpahayag. Madamo sa mga post nga ginabilang nga nagalapas sa ila talaksan amo ang mga pahayag nga nagabuyagyag sa mga krimen kag anomalya nga ginadalahigan sang AFP kag reaksyunaryong estado; mga bidyo o larawan nga nagapakita sang tunay nga laragway sang paghiliusa sang Bagong Hukbong Bayan (BHB) kag sang masa, kag sang mga hilikuton, programa kag naagum nga kadalag-an sang rebolusyonaryong hublag labi na sa kaumhan.

Ang mga post nga ini ginabansagan nga “harmful content” (delikado ang kaundan) bangud kuno nagasulong o nagasuporta sa terorismo o mga grupo kag indibidwal nga ginmarkahan nga “terorista” sang US. Sa ngalan sang “transparency” kag “pag-amlig” o “kontra-abuso”, ginaipit ang mga grupo o indibidwal nga imbolbado sa lehitimo nga armadong pagbato.

Luwas sa rebolusyonaryong hublag sa Pilipinas, target man sang pagpang-ipit sang Facebook ang mga organisasyon o kahublagan nga nagalunsar sang pungsodnon nga kahilwayan, pareho sang Popular Front for the Liberation of Palestine, Kurdistan Workers Party, kag sa nagkalainlain nga pungsod.

Sining karon lang, gin-ipit sang Facebook ang mga akawnt sang mga Palestino kag mga tagasuporta nila makaligad nga ginbuyagyag nila ang mga paglapas sa tawhanong kinamatarung sang Israel kag iban pang mga pagpang-abuso sini sang Mayo 2021. Sa panahon nga ini nag-agi ang mga Palestino sang serye sang pag-atake kag pagpamomba sang militar sang Israel. Gilayon nga ginapanas ang mga post nga pabor sa paghimakas sang pumuluyo sang Palestine, pareho sang larawan nga may nagahambal nga “never concede their rights” (indi isurender ang ila kinamatarung), nga gilayon ginapanas sang Instagram, utod nga kumpanya sang Facebook.

Sa pihak nga bahin, nabuyagyag sini lang nga mayorya sa mga ginkuha sang Facebook nga institusyon para magmonitor sang mga post bahin sa gera sa Ukraine direkta nga ginapondohan sang gubyerno sang US, nga may daku nga bahin sa pagsulsol, pagdabuk sa gera kag pagbaligya sang armas didto. Sang Pebrero, ginhalugan sang Facebook ang pagsulundan pabor sa grupong Azov Battalion, isa ka pasista kag neo-Nazista nga grupo sa Ukraine, nga pangunahon kasangkapan sang US sa proxy war sini sa Ukraine.

 Sin-o ang nagatalana sang “husto” nga impormasyon?

Ang matuod, ang “community guidelines” sang Facebook armas sang imperyalismong US para pahipuson ang mga kritiko kag kontrolon ang ilig sang impormasyon para siguruhon nga ang mabaton lang diri ang palapnagon. Ang nagatalana sang mga pagsulundan nga ini amo ang Oversight Board sa idalom sang Transparency Center sang kumpanyang Meta, nagapanag-iya sang Facebook kag Instagram. Agud kuno resolbahon ang ila problema sa peke nga balita kag disimpormasyon, nakigbuligay ang Meta sa grupong Atlantic Council, nga ginabug-os sang mga ultra-Tuo nga mga upisyal sa Washington kag Pentagon, mga kapitalista sa armas, kag mga korporasyon nga transnasyunal nga kasosyo sang mga tirano sa mga pungsod Gulf Arab.

Hugot nga nagasugpon ang gubyernong US kag Central Intelligence Agency (CIA) sa Facebook. Ang mismo nagadumala sa Transparency Center amo si Aaron Berman, 15-tuig nga beterano sang CIA. Ang misinformation policy manager sang Facebook amo si Mike Bradow daan nga upisyal sang USAID nga imbolbado sa pagsulsol sang kudeta sa Cuba, Nicaragua kag Venezuela. Daan nga upisyal man sang militar sang US ang nagadumala sa Trust and Safety Policy.

Pagguwa lang sang kumpanyang Meta nga para ini sa “demokrasya.” Sa kamatuoran, ang nagabalay, nagadumala kag nagapatuman sang mga restriksyon sa ngalan sang ila community guidelines amo ang mga pwersa nga bantog sa pagtapna sa kinamatarung sang pumuluyo sa impormasyon kag pagpahayag.




CPI-Maoist, magasaulog sang ika-18 anibersaryo



Nagpanawagan ang Komite Sentral sang Communist Party of India (CPI-Maoist) sa People’s Liberation Guerilla Army (PLGA), mga organo pangpulitika sang pumuluyo kag tanan nga rebolusyonaryong pumuluyo nga saulugon ang ika-18 anibersaryo sang Partido sa kaumhan kag kasyudaran halin Septyembre 21-27 subong nga tuig.

Ang CPI (Maoist) gintukod sang Septyembre 21, 2004 pagkatapos magtingob ang Communist Party of India (Marxist-Leninist) People’s War at Maoist Communist Centre of India.

Sa nagligad nga tuig, sige-sige ang mga pagtinguha sang Partido, PLGA kag sang Strategic kag Tactical United Front para ipatuman ang mga katungdanan sa tunga sang masingki nga pasistang atake sang kaaway. Lakip sa malahalon nga naagum ang relatibong pag-uswag sa mga patag sang pagpalig-on sang ideolohiya, edukasyon sa pulitika, paghanas-militar, pagpalapad sang mga organo sa gahum pangpulitika kag paglunsar sang mga paghimakas sang masa. Nagatinguha ang mga organo pangpulitika nga abuton ang lebel-distrito para ipwesto ang mga binhi sang alternatibong modelo sang pag-uswag.

Pareho sa ibang bahin sang kalibutan, ginapalapnag sang pasistang Hindutvang gubyerno nga Modi ang mga polisiya sang globalisasyon kag ginhimo nga palasalig sa kapitalistang sistema ang pungsod. Ginhimo sini nga kinaandan ang pagpang-ipit sa demokratikong kinamatarung sang pumuluyo. Sa atubang sini, handa ang mga ginapigos nga sahi, sektor kag pungsodnon nga minoriya nga ilunsar ang paghimakas nga makasahi myentras nga nagaluntad ang pagpamigos, pagpang-ipit kag diskriminasyon.

Sa tunga sang tanan nga ini, hangkat sa Komite Sentral sang Partido sa India nga pauswagon ang paghimakas nga makasahi kag mga paghimakas masa kag magsulong sa dalan sang malawigan nga inaway banwa.




Terorista nga bansag sang EU sa partido komunista sa Kurdistan, ginapakakas

Isa ka internasyunal nga kampanya ang ginasulong subong para kakason ang Kurdistan Workers’ Party (PKK) sa listahan sang European Union (EU) sang mga “terorista nga organisasyon”. Ang panindugan nga ini ang unod sang isa ka pahayag nga pirmado na sang masobra 6,000 personalidad, nga naghiliusa nga ang amo nga tikang sandig sa interes sang kalinungan, demokrasya kag tawhanong kinamatarung. Suportado sang International League of Peoples’ Struggle ang internasyunal nga kampanya nga ini.

“Rekisito para sa mapagros nga demokrasya kag istabilidad sa Turkey kag kadam-an sang Middle East ang malinong nga solusyon sa Kurdish Question,” suno sa ginpirmahan nga pahayag. “Maagum lang sang Turkey kag sang malapad nga komunidad sang mga Kurdish ang malinong nga solusyon paagi sa negosasyon. Dapat iupod ang tanan nga partido, lakip ang PKK, sa negosasyon nga ini.” Sablag sa dalan padulong sa kalinungan ang pagbilang sa PKK nga isa ka teroristang organisasyon, siling sini.

Tuman kadamo nga praktikal kag ligal nga kabangdanan para kuhaon ang PKK sa amo nga listahan. Una ini nga ginkabig nga terorista sang 2002 sa tulod sang estado sang Turkey. Sang 2018, ginsiling sang Court of Justice, ang pinakamataas nga korte sang EU, nga indi makatarungan ang pagbutang diri sa listahan sa tunga sang 2014 kag 2017. Sang 2020, napamatud-an man sa korte sa Belgium nga indi makabig nga terorista nga organisasyon ang PKK bangud partido ini sang gera sibil amo gani sakup ini sang mga layi sang gera kag indi sang mga layi pangkriminal.

“Sa idalom sang global war on terror, gingamit sang mga estado ang teroristang designasyon bilang hinganiban sa pulitika para himuon nga indi lehitimo ang oposisyon kag tapnaon ang mga pagtinguha para pangapinan ang mga tawhanong kinamatarung kag kahilwayan,” suno sa pahayag. Gingamit ang designasyon para tapnaon ang kahilwayan sa pagpahayag kag idingot ang mga kahilwayan sibil sang mga Kurds.

Sa nagligad nga mga tuig, nangin instrumento ini sang rehimeng Erdogan para ipiton ang mga karibal nga partido kag masmidya. Nangin dalan ini para ipakulong ang mga lider sa pulitika, myembro sa parlamento, napili nga mga upisyal kag kritiko nga ginadalahig sa “terorismo.” Gingamit ini nga rason para ilunsar ang isa ka brutal nga gera batuk sa pumuluyo. Bangud sa designasyon, epektibo nga ginagamit ang European Union agud tabunan ang mga atake sang mga rehimeng awtoritaryan, suno sa pahayag.




Sa malip-ot nga pulong

